
Ljómi

Ég reima á mig hlaupaskóna eins og svo oft áður þegar ég finn
kvíðann taka yfir þankaganginn. Þegar ég finn efann naga í
heilabörkinn. Þegar þokuský líða yfir hugsanirnar og byrgja
mér sýn. Þegar ég veit varla í hvorn fótinn ég á að stíga. Þá
reima ég á mig hlaupaskóna og þvinga sjálfan mig til að stíga
kerfisbundið til skiptis í annan fótinn og svo í hinn.

Á hlaupum næ ég oft að koma stjórn á hugsanirnar. Ég
reyni að skilja betur vandamálin sem ég stend frami fyrir. Þau
eru jafnan af svipuðum toga og áður—ef ekki þeim sama. Eng-

ar stórar breytingar, engar stórar uppgötvanir, en það er gott
að rifja upp. Hlaupin hjálpa mér við að ímynda mér og skipu-
leggja næstu hænuskref sem ég get tekið í áttina að lausn vanda-
málanna. Ég stíg fyrst í annan fótinn og svo í hinn.

Á hlaupum dagsins gerist hins vegar ekkert af þessu. Það
eina sem fer um huga minn er síendurtekin yfirferð yfir lagið
úr Ljóma auglýsingunni. Lofið sem hann fær. Hvernig hann
fæðir. Hvernig hann nærir. Sömu laglínurnar aftur og aftur
frá því að legg af stað frá garðshliðinu þangað til ég lýk við
síðustu teygjuæfinguna.

Svona er þetta stundum. Stundum rætist það sem lagt er
upp með. Stundum ekki. Þá verð ég bara að taka því og reyna
aftur seinna.

Um höfundinn

Börkur Sigurbjörnsson ermenntaður tölvunarfræðingur og hef-
ur hugbúnaðarþróun sem aðal viðurværi en sinnir skáldskap í
hjáverkum. Börkur er fæddur og uppalinn í Reykjavík en hefur
á undanförnum tveimur áratugumbúið víðs vegar umheiminn,
með langtímadvöl í Amsterdam, Barselóna, Bursheid, Düsseldorf,
Lundúnum, Montevideo og Reykjavík. Börkur birtir reglulega
örsögur, smásögur og ljóð á vefsíðunni Urban Volcano.

Bækur höfundarins

Talaðu við ókunnuga, smásagnasafn (2019)
52 augnablik, örsagnasafn (2017)
999 Erlendis, smásagnasagn (2012)

Aðrir tenglar

Börkur Sigurbjörnsson (heimasíða)
Urban Volcano

